
					Gwirwyd y dudalen hon
arall “i ddychryn i farwolaeth hefo’i thempar.”

Efallai mai cof am y plentyn oedd yn gorwedd 
dan y garreg honno oedd yn ei wneyd mor
dyner tuag at y fechan unig oedd yn dwyn yr
un enw.

Fel y cerddai ar hyd lwybr y cae oedd uwchben 
y ffordd fawr gwelai hi yn dod allan o
ddrws y bwthyn lle y lletyai John Hughes gynt,
ac yn myned i gyfeiriad y pentref, a meddyliai
ei bod yn myned i’r ysgol. Gwyliai hi nes yr
aeth o’r golwg, ac yr oedd rhywbeth yn unigrwydd 
y ffurf bychan yn peri iddo dynnu cefn
ei law ar draws ei lygaid. Ond nid myned i’r
ysgol yr oedd Margiad bach pan welodd gŵr
Ty Mawr hi’n gadael bwthyn Betsan Jones.
Tua’r adeg yr oedd Margiad Williams yn mynegu 
ei meddwl i’w gŵr ynglyn a hi, yr oedd yr
eneth bach ym dod i lawr y grisiau o’i hystafell
fechan. Clywai Betsan Jones yn siarad â
chymydoges dros wrych yr ardd gefn, a disgynnodd 
y geiriau canlynol ar ei chlust. Gofynnai 
y wraig i Betsan,—

“Be ddaw o Margiad bach ’rwan, tybed?
Mi ddyla Robat Willias neyd rwbath iddi hi.”

“Mi ’na pe cawsa fo lonydd, mi ellwch benderfynu, 
ond mi dynna Margiad Willias groen
i wynab o tasa fo’n meiddio meddwl am y fath
beth. I’r wyrcws, decyn i, rhaid iddi hi fynd.
Fydd yma ddim lle iddi ar ol yr wythnos yma.
Mae dau o ddynion y lein yn dwad yma i
lojio. Ple bynnag yr eith hi, mi geith rywun
ddigon o fyd hefo hi. Mae ’i thad wedi ’i
dyfetha hi, y criadur! Meddyliwch am dani
yn mynnu cael y glog lâs honno i fynd i'r cynhebrwng.”

		 Golygwyd y dudalen hon ddiwethaf ar 31 Hydref 2023, am 00:50.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

